
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

হংকং।





[ পঞ্চম প্রস্তাব ]।



 হংকং-এ অনেক দিন ছিলাম। সেই অবসরে উচ্চবংশীয় ধনী চীনে পরিবারের সহিত আলাপ করিয়া তাহাদের রীতিনীতিগুলি বিশেষ করিয়া লক্ষ্য করার প্রতি আমার সতত চেষ্টা ছিল। জাহাজের ধনী চীনে যাত্রী ও চীনে কর্ম্মচারীদের সাহায্যে সে সুযোগও ঘটিয়াছিল। এক দিন সন্ধ্যাবেলা এক জন চীনে বন্ধুর সহিত একটী উচ্চবংশীয় চীনে পরিবারের বাড়ীতে গিয়াছিলাম। হংকংএর এক প্রান্তে তাঁহাদেৱ বাস। চীনরাজ্যে ও হংকং সহরে তাঁহাদের অনেক ভূমি ও ধন-সম্পত্তি আছে। হংকংএ ব্যবসাসূত্রে বাস। গৃহস্থ অনেকগুলি ভাড়াটে বাড়ীর অধিকারী। বাড়ী ভাড়া হইতেই তাঁহার মাসিক আয় বিশ হাজার ডলার। সেখানকার যত বড় বড় অফিস, সব তাঁহাদেরই বাড়ীতে।

 যে বাড়ীতে তাঁহারা থাকিতেন, সে বাড়ীর নিম্নতলায় তাঁহাদেরই অফিস। উপর তলায় বাস। সন্ধ্যার সময় আফিস বন্ধ ক’রে তাঁহারা উপর তলায় সকলে মিলিয়া বিশ্রাম করিতেছিলেন। আমাদের আগমনবার্ত্তা না জানাইয়াই আমরা তাঁহাদের বিশ্রাম্যকক্ষে প্রবেশ করিলাম। নীচেকার লোকজন গুলি আমাদিগকে প্রবেশ করিতে বাধা দিল না, -এমন কি একবার একটী কথাও জিজ্ঞাসা করিল না।

 সংবাদ না দিয়া এবং বিনা নিমন্ত্রণে যে একেবারে তাঁহাদের ঘরে প্রবেশ করিলাম, তাহাতে তাঁহাদের মধ্যে কেহ বিস্মতও হইলেন না; বরং হাসিয়া চেয়ার হইতে উঠিয়া মেয়ে-পুরুষে আমাদের অভ্যর্থনা

